
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Далевое глядельце

	 

	Хавтасны зургийн зураач О. Д. Коровин 

	ДАЛДЫН ТОЛЬ

	Манай нутагт нэрд гарсан уурхайчид цөөнгүй байжээ. Академич цолтой жинхэнэ эрдэмтэн мэргэд, нэрд гарсан тэр уурхайчдыг профессорууд гэж хүндэлж, эрдэм боловсролгүй хэр нь уурхайн ажлыг яаж нарийн мэддэг байсан юм бэ гэж тоглоом ч үгүй гайхдаг байж билээ. 

	Энэ ажил ургаа жимс таслаад авахтай адилгүй юм. Нэг уурхайчин залууг Хүнд Үүргэвчит гэж хочилсон нь талаар биш ажээ. Тэр бээр мөрөө холготол янз бүрийн чулуу үүрсэн хүн юм. Түүний яаж газар орон баран тэнэж, хэчнээн их чулуу ухаж онгилсныг хэмжих аргагүй билээ. 

	Хүнд Үүргэвчит хочтой тэр уурхайчин хамгийн түрүүн ийм ажил эрхэлсэн хүмүүсийн нэг биш болой. Хэн нэг хүн энэ ажлыг түүнд зааж сургасан нь магад бөгөөд түүнийг уурхайчин хүний замд татаж оруулсан биз. Мурзинкад ийм нэг явдал болсон гэж ярьдаг юм сан. 

	Урьд цагийг бодвол одоо Мурзинкийн тухай бага ярьдаг болсон юм. Мурзинк дээр үед том сууринд тооцогдож байжээ. Түүнээс л бусад гацаа суурин үүсжээ. Мурзинка, Ермакийн үед цайз гэж анх байгуулагдсан хэмээн ярьдаг билээ. Түүнийг олон удаа тонож хоосолж түймэрдэн шатаажээ. Энэ суурин бол оросын үндэс нь шүү дээ! Газар дэлхийн хөрсөнд шигдсэн тэр үндсийг хэн сугалж хүч хүрэх билээ. Мурзинкийг өргөтгөж, тал талд нь хаалт хамгаалалт босгож, гацаа суурин барьжээ. 

	Мурзинка суурины өөр нэг онцлог нь гэвэл тэр хавиас манай оронд анх удаа өнгөт чулуу олсон билээ. Тумашов гэгч хүн анх өнгөт чулуу олж хааны санд өгөөд их гавьяа шагнал авсан гэж номд бичсэн байдаг. Гэвч үнэн хэрэгтээ өнгөт чулуу байдаг газрыг Мурзинка суурины хэн нэг нь Тумашовт зааж өгсөн байж болох юм. Энэ явдал аль эрт үед болсон учир одоо хэн ч үүнийг мэдэхгүй бөгөөд гагцхүү манай энд чулуу эрэх зугаатай ажил Мурзинкээс эхэлсэн нь тодорхой билээ. Гай зовлон, баяр баясгалан хоёрын алийг авчирсан чулуу гэж нэрлэхийг хүн бүрийн санаа мэдсэн хэрэг. 

	Өнгөт чулуу хийх ажил тун онцгой ажил билээ. Хүн бүр идэх хоолоо олъё гэж мэрийж хайдаг байсан нь мэдээж. Гэвч сэтгэлдээ таалагдсан чулууг ямар ч их мөнгөнөөс өгдөггүй хүмүүс тэдний дотор байжээ. Огт хэрэггүй юм шиг санагдавч тэр чулууг насан туршдаа үрэлгүй, хадгалах ажээ. 

	— Амь зууж явахад зугаатай юм гэлцэнэ. 

	Бас шунал гэгч хэр хэмжээнээсээ хэтэрчээ. Учир нь өнгөт чулуу олсон хүн хорохон зуурт баяжиж чадна. Мурзинка суурин, бас ойр хавиас нь өнгөт чулуу олдог тосгонд хоромхон зуурын баячуул олширчээ. Засаагүй чулууны үнийг тааж мэдэх нь гол зүйл байлаа. Хүмүүс чулууг дамлан худалдаж баяждаг ажээ. 

	Хожмоо Хүнд Үүргэвчит гэдэг хочтой болсон тэр уурхайчин тэгэхэд жаалхан хүү байжээ. Мурзинкийн ойролцоо, Колташ, Черемисс тосгоны нэгэнд төрсөн хүн. Багадаа өнчирч, эмэг эх дээрээ өсжээ. Ажилд хэчнээн хичээнгүй, зүгээр суудаггүй ч гэсэн нас дээр гарсан эмгэний хийдэг ээрэх нэхэх гар урлалын ажлаар юу олж гавих вэ дээ. Иймээс тэр хүү багаасаа ажил хийх хэрэгтэй болжээ. Өнчин өрөөсөн хүн хойно ажил гололгүй, юу дайралдсаныг хийдэг байжээ. Мал хариулах, баячуулын хойно өмнө зарагдаж, өдрийн ажил олж хийнэ. Тэр үед энэ хүү Хөнгөн хөлт Троша гэдэг нэртэй байжээ. 

	Троша уурхайд ажилд оржээ. Чулуу таньдаг ховор хүний нэг байсан ажээ. Чулууны давхаргыг хараад: «Тэнд би ийм чулуу үзсэн» гэж хэлнэ. Хожим нь очиж үзэхэд үнэн хэлсэн байдаг ажээ. Заслага хийгээгүй чулууг онцгой таньдаг байв. Хэдэн жилийн дараа хашир өвгөчүүл:

	— Троша, энэ чулууг үзээч! Ямар үнэ хүрэх вэ? гэж асуудаг болсон ажээ. 

	Ийнхүү Хөнгөн хөлт Троша чулуу хайдаг хүмүүстэй ажил хийж дасжээ. Мурзинкад очиж үзэх эв таарахгүй байв. Гэвч Мурзинкад тэр хүүг андахгүй мэддэг болжээ. Тэр суурины хамгийн баян хүн ч Трошаг чулуу таньдаг гэж мэдсэн ажээ. Тэр хүн чулуу дамлаж баяжсан бөгөөд нас өтөлж дараа нь хараа муудаад чулуу авахдаа андуурч, наймаа алддаг болжээ. 

	«Хөнгөн хөлт хүүг Анискатайгаа суулгаж гэртээ оруулж авъя байз. Охин ч завхарч гүйцээд хүчрэгдэхээ байлаа» гэж тэр баян боджээ. 

	Тэр баяны охин нь мангардуу бөгөөд үнэндээ замбараагүй явдалтай ажээ. Мурзинка суурины залуус яасан ч баяны охинтой гэрлэхгүй нь мэдээж учир ийнхүү өөр газраас харчуулыг даллаж дуудах болсон ажээ. 

	Баячуулын хойно өмнө гүйх амьтан мундах биш дээ. 

	— Зургийн юм шиг хөөрхөн охин бий! Нэг талд нь ороод хэвтэхэд дулаахан, нөгөө тал нь ч бүр ч халуун цоргино гэж мэд. Ааш зан сайтай, аргагүй айлын ганц эрх охин доо... Яваандаа гэрийн эзэн болно шүү, чи. Байшингийнх нь сайхныг яана! Тойрог даяар зард гарсан сайхан айл шүү! гэж тэд баяны охиныг магтав. 

	Нэг насаар ядуу зүдүү амь зууж явсан эмэг эх нь:

	— Хүн сайн санааны угаас хэлж байгаа юм бол чи бид хоёр дургүйцэх хэрэг байна уу даа! гэв. 

	Айл гэр болъё гэж санаагүй явсан Троша хүү:

	— Гэрлэх цаг нэгэнт ирсэн юм бол охидыг ажиглах хэрэгтэй болж дээ гэж хэлэв. 

	Энэ хүү ийм амархан аргад орох гэж хэмээн эзний гар хөл бологсод баярлаж:

	— Тэгвэл хойшлуулаад юу хийх вэ. Ням гарагт эмэг эхтэйгээ очиж үз. Хувцас хунар муутай гэж санаа бүү зов. Чамайг өнчин өрөөсөн гэж мэддэг болохоор зэмлэх хүн байхгүй гэж яаруулав. 

	Ингэж ярьж тохирчээ. Аль байшинд эхэлж буухыг Трошад зааж өгчхөөд тэд явцгаалаа. 

	Троша, ням гарагийн өглөө эртлэн босож, өнгөтэй өөдтэй хувцсаа өмсөөд Мурзинка суурин руу явав. 

	— Цаадуул чинь хөгшин болсон надаас айх байлгүй. Би дэмий л хүүдээ гай болохын нэмэр, явахаа болъё. Зэндмэнэ эрдэнэ таньдаг хүн, даанч хүүхнээ ямар хүн болохыг ялгана биз дээ, хүү минь? гэж хэлээд эмэг ээж нь явсангүй. 

	Тэр үед Трошаг хөнгөн хөлт гэж хочилдог байсан нь талаар биш билээ. Троша, Мурзинка сууринд шалавхан гүйж ирж буудалла гэж зааж өгсөн байшинг олоод очжээ. Баяр хөөр, цай цүй болж угтаж:

	— За одоо амар. Орой тийшээ хүүхнээ үзүүлнэ гэв. 

	Тэднийг ямар нэг арга заль зохиосон гэж Троша бодсонгүй. Амаръя ч гэж санагдсангүй, харин «Гадуур явж Мурзинка сууриныг үзье байз» гэж боджээ.

	Тэр цагт Южакова, Сизикова зэрэг олон тосгоны хавиар, Амбарка гэдэг жижиг гол дагуу үнэт чулуу олдог байсан боловч Мурзинка суурины хавь л гол олборлодог газар нь байжээ. Дээгүүр баячуул, чулууны эрэлчдийн ихэнх нь Мурзинкад аж төрдөг байсан юм. 

	Яша Кочеток гэгч чулууны эрэлчин байжээ. Атигар жижигхэн биетэй ч гэсэн чийрэг, хурц сэргэлэн нүдтэй, хэлэмгий цэцэн, хэрэг тохиолдоход аминдаа зөв, аяга тагш юм балгахаас буцдаггүй хүн байв. Үхэж үрэгдсэн амьтны ясыг очиж очиж ингэж ярьж хангинуулаад юу хийх вэ дээ. Эрүүлдээ ч, согтуудаа ч хамгийнхаа нандин юмыг гараасаа салгадаггүй чанд хүн байжээ. Олсон чулуугаа зарж идэх, ууж наргих, санаанд таарсан гэж гурван хэсэгт хувааж заншжээ. Санаанд таарах чулуу ховор олдох боловч хамгийн чухаг нандин чулуу ажээ. Зарж иднэ гэж ялгасан чулууг борлуулаад олсон мөнгөө бүгдийг эхнэртээ өгч «дураараа эзэгнэ!» гэж хэлнэ. Ууж наргих мөнгөө өөрөө авна. Санаанд таарсан чулууг хэнд ч худалдан борлуулахгүйгээр барахгүй, хүнд үзүүлэх дургүй ажээ. 

	— Хүний дотор луу өнгийж болох биш дээ! Шунаг нүд харвал бузартана. Би энэ чулууг цэвэр ариун байлгая гэж боддог юм. Миний ажил үйлст хэрэг болно гэж ярьдаг билээ. 

	— Ямар ажил үйлст чинь хэрэгтэй юм бэ? гэж асуухад,

	— Хүний сэтгэл санаа гэгч нүхэн дотор далд байгаа чулуутай ижил юм. Түүнд ойртох нь гаансны толгойгоор тамхи гуйж хутгахтай адилгүй гэж дургүйцэж хэлдэг ажээ. 

	Нэг үгээр хэлэхэд, жигтэй хачин эр байжээ. Троша хүү, гэртээ байхдаа Яша Кочетокийн сургийг дуулсан бөгөөд Мурзинка суурины оршин суугчдын ихэнх нь чулууны эрэлчид гэдгийг мэддэг байсан ажээ. Тэдний хэн нэгтэй нь уулзаж, шинэ ямар чулууг олж байгааг мэдэх сэн гэж Троша их сонирхож байв. Тэгээд хүн хартай уулзъя гэж бодоод зугаалахаар гадагш гарчээ. Хураалттай гуалин дээр олон хүн цуглаж суугаад хүүрнэж байх харагдав. Троша, тэдний яриаг чагнахаар очжээ. 

	Чулууны эрэлчид хүүрнэж суух ажээ. Олз омог хомс болжээ гэж ихэнх нь үглэж байв. Ватихад аль эртээс элбэг чулуутай газар олдохоо болилоо. Тальянад, бусад нүхэнд ч олз багатай байна. Баяраар архи уух юм сан, даанч мөнгө алга даа гэж урамгүй ярьж байх ажээ. 

	Тэдэн дээр нэг хүн ирж явах харагдлаа. 

	— Яша Кочеток айсуй. Архи уух мөнгө өгөхгүй нь лав. Гэхдээ үг өдөж маргаан үүсгэхээ чадна энэ чинь гэж тэдний нэг нь хэлэв. 

	— Тэрийгээ ч дөнгөнө шүү гэж бас нэг нь амыг нь дагуулан хэлээд, — За, сайн байна уу, Яков Кирьяныч гуай? Ажил тавтай юу? Азарган тахианы чинь нүд бүтэн биз, муурын бие лагшин зүгээр үү? Өөрөө тавтай нойрсож, сайхан зүүд зүүдлэв үү? гэж тосон асуув. 

	— Сайн, сайн. Хөршийн хувьд чамд азарган тахиа мэнд дамжуулсан. Хөрш маань оготноо үржүүлчихээд би хүч хүрэхээ байлаа гэж муур минь гомдол мэдүүлж байдаг шүү. Урьд шөнө нэг сонин зүүд зүүдэллээ. Сизиковад бурхан морилж ирж «Олон түмэн минь энэ мөнгөнөөс хэрэгцээний хэрээр авцгаа. Би сүүлд нь өрөлхөхгүй шүү! Миний хишиг бол хад чулуунаас тавтын зоосны хэртэй ягаан болор ганц ганцаар нь ховхолж сууснаас дээр шүү» гэж айл бүрээр орж гуйж явна хэмээн зүүдэллээ гэв. 

	— Тэгээд яав? гэж чулууны эрэлчид инээлдэж асуув.

	— «Бурхан минь энэ чинь юу гэсэн үг вэ, зүгээр сууж байгаад ийм их мөнгө авч таарахгүй! Бид ингэж сураагүй улс» гэж хүмүүс мөнгө авахаас татгалзлаа. 

	— Чи мөн ярив аа! гэлцэхэд, тэр хүн:

	— Махан хэл нугарч байгаа цагт ярих амархан шүү гэв. 

	Кочетокт хамгийн түрүүн үг хаясан эрэлчин азарган тахиа чамд мэнд хүргэж байдаг шүү гэж хэлэхэд нь гомдсон бололтой:

	— Цагийн үргэлжид хоосон үг хэлж явдгийг чинь ямар мэдэхгүй биш дээ гэж хүний эгдүү хүрмээр үг хэлжээ. 

	Кочеток тэр үгийг өлгөж аваад:

	— Чи хүнийг өөр шигээ санах юм. Юухан л бол зүгээр авчих юм сан гэж хүн бүгд бодож явдаггүй байх шүү! Чи ер нь хүмүүсийг юу гэж бодож явдаг хүн бэ? Хүн болгоныг дамчинтай адил үзэж байна! Хүн бүр тэгж ичгүүр сонжуураа алдаж гүйцээгүй байх шүү гэв.

	Цаадуул нь ярианд оролцжээ. Ядаж цөхөх юу байх билээ, төдхөн маргаан үүслээ. Хэдийгээр бурхан мөнгө хайрлаж явдаггүй ч гэсэн хүнд үнэт чулуу заяаж болно шүү дээ. Тэгээд тэд баячуудыг ямар аргаар юмжиж вэ гэж ярилцжээ. Хуурч мэхлэхгүйгээр баяжсан хүн ганц ч байсангүй. Зарим нь олсноо хань нөхдөөсөө нууж, хувьдаа авч, зарим нь өрөөл бусдынхыг авч, ихэнх нь л дамлаж баяжсан ажээ. Таван цаасаар авснаа зуу, мянга хүргэж өгдөг байна. Тийм дамчдыг хараад чулууны эрэлчид ой гутдаг улс. Баячуулын дотор атаархмаар хүн байна уу гэж хэлэлцэхэд, бас нэг ч байсангүй. Нэгийнх нь хүү тэнэг, нөгөөгийнх нь залуу эхнэр завхай, эр нөхрөө суваргалж орхиод, шоронд орохоос буцахгүй хүүхнүүд ажээ. Энэ бол аль эрт мэдэгдсэн илт хэрэг билээ. Зарим нь гашуун ус уусаар байгаад хавагнаж, хүн дүрсээ алдаж гүйцжээ. Магтаад байсан хүүхний тухай Троша ийм л юм ханатлаа сонсож авчээ. Одоо хүүхнээ үзэх цаг боллоо гэж тэвдсээр гүйж ирсэн хүмүүст:

	— Би очихгүй! Тэр баян, зэндмэнэ эрдэнээ дуртай хүндээ өгөг. Юу ч дагуулж өгсөн надад тийм хүүхэн хэрэггүй гэж Троша хэлээд буцаажээ. 

	Чулууны эрэлчид ийнхүү маргаж хүүрнэж суугаад, хөлсөө дуслуулж байж олсон зоосноос найдвартай юм алга. Энэ зоос элбэг олдож дамчид байхгүй бол болох нь тэр ээ! гэж санаа нийлжээ. Хөдөлмөрч хүмүүс болохоороо тэд ингэж бодсон нь мэдээж хэрэг. Тэд ингэж хүүрнэж суутал үдшийн бүрий болжээ. Чулууны эрэлчид хэдийнээ маргахыг больж найрсаг ярилцаж суухад Кочеток ганцаараа тайвширч өгөхгүй ажээ. 

	— Энэ чинь хоосон яриа! Бурхны хишиг, эсвэл үнэт эрдэнийн чулуу харах юм бол хэн ч гараа сарвайна шүү дээ! гэж Кочеток хашхирав. 

	— Чи өөрөө буцах уу даа? Хамгийн нандин юмаа сул хаячих вий гэж айгаад дараад байгаа биш бил үү! гэж цаадуул нь хэллээ. 

	Кочеток ийм үг сонсоод,

	— Миний нандигнаж байдаг юмны тухайд гэвэл чи шал дэмий үг хэлж байна. Сувдаг шуналтайдаа биш, зүрх сэтгэлээ баясгаж байхын тул би түүнийг хадгалж явдаг юм. Тийм сайхан юмыг харахад тэнэгэр хавар цаг ирэх шиг сэтгэл таатай болдог. Гэвч үнэнээ хэлэхэд, ховор сайхан чулуу дайралдвал би авахаас буцахгүй шүү. Муу байшингийн дээвэр аль хэдийн солих болсон. Хэдэн хүүхэд ч хөл нүцгэн боллоо. Ер нь тэгээд хэрэгтэй юм алийг тэр гэх вэ дээ! гэж огт өөрөөр ярьжээ. 

	Тэдний нэг нь тосон авч:

	— Би ч гэсэн хөл унаатай болох сон гэж боддог. Самохины хээр шиг морьтой болно доо! Самохин надад бүү гайхуулаг! гэв. 

	— Юуны түрүүнд халуун усны газартай болох хэрэгтэй байна гэж нөгөө нь хэлжээ. 

	Ингэж тэд бүгд өөртөө юу хэрэгтэйг тоочиж эхлэв. Хүн бүр л аз дайрч, ховор чулуу олдоосой гэж бодох ажээ. 

	— Хүн бүр шуналтайг харав уу? Энэ шунал холыг тусгагч далдын толь олоход бидэнд саад болоод байгаа юм гэж Кочеток хэлэв. 

	Чулууны эрэлчид энэ үгийг сонсоод:

	— Бас л нөгөөхөө эхэллээ! Далдын толь санаанаас нь гарахыг байжээ!

	— Бид өвгөчүүлийн тэр дэмий хоосон яриаг бишгүй их дуулсан юм. Огт хэрэггүй яриа шүү!

	— Тэр толинд уулыг нэвт харах гээ юу! Тэр их баялгийг яаж авч барах юм бэ. Дэмий сэтгэлээ зовоож байх юм даа. 

	— Бидэнд холыг харах хэрэг юу байна вэ! Хамраа шалбалчихгүй шиг л гишгэх газраа харж явбал бол оо биз гэлцэв.

	Тэд ингэж ярьсаар уван цуван босож гэр өөдөө явлаа. 

	Кочетокийг гэрийн зүг алхахад Троша хамт явжээ. Чи хэний хүүхэд, хаанаас яваа, яаж Мурзинкад ирсэн, ямаршуу тэмдэгтэй газраас ямар ямар чулуу олдог зэргийг Яша гэр өөдөө явах замдаа Трошагаас асуужээ. 

	Троша нууж хаалгүй, юм мэддэг хүн шиг хариулаад:

	— Яков ах аа, та ямар толийг ярив, таныг ингэж ярихад тэд яагаад дургүйцэж байгаа юм бэ? гэж асуув. 

	Чулуунд хорхойтой, залуу хүү дэмий асуугаагүй нь лав гэж Яков итгээд ингэж ярьжээ:

	— Эндхийн нэг ууланд толь бий гэж өвгөчүүл ярьдаг байсан юм. Тэнд уулын бүх давхарга нийлж уулздаг ажээ. Төмрийн хүдэр, алт, нүүрс, зэс, цахиурлаг чулуу, үнэт зэндмэнэ эрдэнийн давхарга нэвт харагддаг учраас далдын гэж нэрлэдэг билээ. Тэр давхаргуудын өгссөн, уруудсан, ил гарсан, салбарласныг олон зуун мод газар мэдэж авч болно. Уулын гол дунд байдаг тэр толийг хүн харж болохоос дэргэд нь очиж чадахгүй ажээ. 

	— Яаж тэр толийг харах вэ?

	— Тэвчээртэй хураасан чулуугаар түүнийг олж харж болдог юм.

	— Ямар чулууг тэвчээртэй гэдэг юм бэ? гэж Троша асуужээ. 

	— Аа, тэр ийм учиртай юм гэж Кочеток тайлбарлан өөрийн ашиг хонжоо хичээдэггүй, уулын сайхан бүхнийг үзэж, хаана ямар хэрэгтэй юм байгааг ард олондоо хэлж өгөх хүсэлтэй хүнд тэр толь үзэгдэнэ. Хувиа боддоггүй хүн гэдгийг яаж мэдэх вэ? гэвэл нэгэн шалгавар бий билээ. Чулуу чулуунаас илүү сэтгэлдээ таалагдсаныг хадгалаад бай. Хэнд ч бүү худалд, юунаас ч битгий соль, төдий л үнэ хүрэх байх гэж огтхон ч бодох хэрэггүй. Тийм чулуугаар тэр толийг торойтол олж харж чадна. Тийм ид шидтэй чулуу гарт чинь амархан ороод ирэхгүй. Өдий төдий чулуу цуглуулж хадгалах хэрэгтэй болно. Тэвчээр шаардагдана. Ийм чулууг л тэвчээртэй чулуу гэдэг юм даа. Тэр чулуу цэнхэр ногоон, улаан ягаан өнгөтэй алин болохыг хэн ч мэдэхгүй. Гагцхүү тэр чулууг хомхой сэтгэлээрээ бузарлаж болохгүй гэдгийг санах хэрэгтэй юм гэв. 

	— Чулууны эрэлчид яагаад миний яриа сонсох дургүй байв? гэвэл миний бодоход хувийн ашиг хонжоо бодож дээрэм хийж явдаггүй хөдөлмөрчин хүн л уулын гоо сайхныг үзье гэсэн чин хүсэлтэй байдаг. Гэтэл чулуу эрж нүхэнд орохдоо хүн бүр өөрийн бодолтой ордог байна. Би ч морьтой болох юм сан, би ч халуун усны газар барих хэрэгтэй байна гэж ярьж байгааг дуул аа биз дээ? Хүн бүгд л хэрэгцээ гачигдалдаа дийлдсэн улс байна шүү дээ. Тэгээд л далдыг тусгагч толь гэж бодохыг хориглож ай халаг болж байгаа нь тэр дээ. 

	Тэгээд Кочеток, хүүд бүр итгэж:

	— Надад тэвчээртэй хадгалсан чулуу их байна. Гэвч тэр толийг харуулж чадахгүй юм. Би гачигдал хэрэгцээгээ бодож явж, бузарлачихсан байлгүй дээ. Чи бол чулуунд хорхойтой, залуу хүн. Чиний аз болж далдыг тусгагч тэр толийг олж үзэж юу магад вэ. Миний энэ ярьсныг санаж яваарай гэж захижээ. 

	— За, би таны захисныг мартахгүй гэж Троша хариулжээ. Ингэж ярьж явсаар тэд Кочетокийнд иржээ. 

	— Яков ах аа, танайд хоноод явбал болох уу? Би энэ баячуулыг дагаж явах үнэхээр дургүй хүн. Гэрээдээ явъя гэхэд харанхуйд аягүй байна гэж Трошаг гуйсанд, Яков:

	— Урин дулаан цаг байна, яах вэ тэг л дээ. Пинд ч зай бий, зөөлөн гэж бодвол өвсний хашаанд унтаад өг. Бага ч гэсэн сүүж жийрэглэх өвс бий байх аа гэв. 

	Ийнхүү Троша, Кочетокийнд хонохоор болжээ. Өвсөн дээр гарч хэвтсэн боловч нойр нь хүрсэнгүй. Тэр өдөр хүүгийн сэтгэл тайван бус өнгөрчээ. Хүний үгээр гэрлэж, алдаа хийх дөхсөндөө шаналж, Кочетокийн ярианд сэтгэл ихэд хөдөлжээ. Үүр гэгээртэл хөлбөрсөөр шөнийг өнгөрөөжээ. Гэр өөдөө явъя гэж санасан боловч, «гэрийн эзнийг унтаагаар босоод явчих нь эвгүй тул босохыг нь хүлээе дээ» гэж бодож хэвтээд унтаж хоцорчээ. Үд шахаж байхад сэрж, өвсний хашаанаас гарч явтал хоёр гартаа хувин барьсан охин хашаа руу орж байх харагдав. Намхан нуруутай болохоос аятайхан охин байжээ. Хувин дүүрэн ус цалгиулахгүй явахыг бодоход бяртай, ажилд дүйтэй нь ил байлаа. Хувь заяанд өөрчлөлт гарах нэгэн шинж Троша хүүд мэдэгджээ. Залуу хүү охиныг гөлрөн ширтэхэд, охин түүнийг тормойсхийтэл хараад хоёул тайван байдлаа алддагийн учрыг ямар ч сайн эмч хэлж чадахгүй билээ. Гагцхүү яасхийж байгаад санамсаргүй дахин учирч бие биеэ харж, хэд гурван үг сольё доо гэж бодох бөгөөд, хоёулынх нь царай улайж байхыг ажсан хүнд тэд хэн хэнийхээ тухай бодох болсон нь илт байдаг юм. 

	Ийм учрал болж, Хөнгөн хөлт Трошад Кочетокийн охин Доня таалагдаж, Троша хүүг сайхан эр байна гэж охин бодож, сэтгэлээ өгчээ. 

	Юу юуны тухад хүрэлгүй ханилж суух ховор байдаг билээ. Троша шалтаг олж, аав чинь хаана чулуу эрдэг вэ? гэж охиноос асуухад, Доня нууж хаалгүй үнэнээр зааж өгчээ. Троша очиж үзье гэсэн байртай яваад өгчээ. Охины зааснаар явж, Кочетокийн нүхийг олж очоод ирсэн хэргээ хэлж, ёотуу аваад ухаж эхлэв. Энд та нартай хамт чулуу эрж болох уу? гэж амарч суухдаа Троша тэднээс асуужээ. Чулуу эрэх ажилд дүйтэй, хичээнгүй хүү болохыг цаадуул нь мэдээд:

	— Хэрэв бидний болзол санаанд чинь таарвал нэг дор ажиллаж болохгүй яах вэ гэж хэлээд, ямар болзолтой хамтарснаа ярьжээ. 

	Троша хүү болзлыг зөвшөөрч, тэдэнтэй хамт ажиллах болов. Бямба гарагт Кочетоктой Мурзинка сууринд очиж тэднийд хонож өнжин байсаар хэдий удсаныг мэдэхгүй, юу ч гэсэн охинтой нь гэрлэж хуримаа хийжээ. Хүүгийн санаснаар энэ ажил төвөггүй амархан бүтжээ. Охины нь бэр буулгахыг гуйхад, ийм сайн хүргэнтэй болно хэмээн бодсонгүй гэж Кочеток, эхнэртэйгээ хоёул санал нэгтэй хэллээ. Хамт ажилладаг хүмүүс нь цөм Трошагийн хуримд ирж найрлажээ. Тэд яг тэр үед ховор чулуу элбэгтэй газар олж, наргиж цэнгэх бага сага мөнгөтэй болсон байжээ. 

	Ач хүү минь баян айлд хүргэн орж, хөгшин намайгаа мартав гэж Трошагийн эмэг эх баахан гомдож, Мурзинка суурин орохоор явах гэж зэхэж байтал Троша залуу хүүхэнтэй тосгондоо буцаж иржээ. Гагцхүү авна гэж зорьж явсан хүүхнээ авчирсангүй билээ. Баян айлд хүргэн орж, алдаа хийх дөхсөнөө ярихад Трошагийн эмэг эх:

	— Энэ бэр минь инжгүй хүүхэн биш байна. Баян хишигтэй явах буянтай, сайхан сэргэлэн нүдтэй охин юм. Энэ хамгийн үнэтэй юм шүү. Цохиод авахад ч гутарч гунихгүй байвал айл гэр болж явахад хамгийн чухал юм тэр шүү гэв. 

	Тэр цагаас хойш олон жил өнгөрчээ. Хөнгөн хөлт Троша сайн уурхайчин гэж нэрд гарч, Хүнд Үүргэвчит гэдэг өөр хочтой болжээ. Үнэт чулуу элбэгтэй олон шинэ газар нээж олж, ганц биеийн ашиг хонжоо бодож, чулуу дамлалгүй, үнэн шударга ажил хийж явсан хүн юм. Тэвчээртэй, чулууг шуудайгаар цуглуулсан боловч далдыг тусгагч толийг олж үзэж чадаагүй ажээ.

	— Би, тэр толийг олж харах хувьгүй хүн юм байж дээ гэж Троша Донюшкадаа ярьдаг байжээ. Гуньж гутрахыг мэддэггүй эхнэр нь,

	— Чи олж үзэж чадаагүй ч гэсэн бидний ач гуч нар олж үзэх л байлгүй гэж хэлдэг байжээ. 

	Одоо хүнд Үүргэвчит Трофим нас дээр гарч нүдний хараа больж, ажил хийж чадахаа байсан боловч манай нутгийн уулнаас шинэ шинэ юм нээж олж гэдгийг дуулаад:

	— Уул уурхайн ажил гэгч одоо үед ямар хялбархан болсон юм бэ? гэж гайхах ажээ. 

	— Өвгөн аав аа, одоо шинжлэх ухаан хөгжиж, бид хайгуулын ажлыг огт өөрөөр хийх боллоо. Урьд хүн бүр тус тусдаа өөрийн хэрэгтэй юмыг эрдэг байсан бол одоо хаана хэрэгтэй юм юу байгааг бид мэдэж байна. Газрын зураг дээр өнгө өнгөөр ялгасныг харж байгаа биз дээ. Энэ бол тоосго цохих шаврыг тэмдэглэжээ. Тэнд домен зууханд хайлах төмрийн хүдэр, энд алтны нөөцийн орд, галт тэрэгний түлш болгож хэрэглэх сайн чанарын нүүрс бий. Таны Адуй ууланд олсон судал тэр харагдана. Хамгийн баян газар шүү! гэж уул уурхайн инженер ач хүү нь тайлбарлаж ярив. 

	Өвгөн, газрын зургийг харж, мөөн мөн гэж толгой сэгсэрч зогссоноо, залирхаг нүдээр инээмсэглэн:

	— Далдыг тусгагч толийг олов уу? Хаана байна вэ? Надад чин үнэнээ хэлж өгөөч гэж шивнэн асуужээ. 

	Ач хүү нь бас инээж:

	— Таны хэлдэг далдыг тусгагч тэр толийг хүн бүр олж харснаас хойш гучаад жил болсныг өвгөн аав минь та мэдээгүй байна. Гярхай нүдтэй хүн тэр толинд уулыг байтугай холын ирээдүйг илхэн харж байгаа юм гэжээ. 

	— Мөн дөө мөн. Далдыг тусгагч толь гэгч аугаа их хүч чадалтай юм бий дээ гэж талийгаач хадам аав Яков Кирьянич гуай надад үнэн үг хэлдэг байж шүү хэмээн өвгөн зөвшөөрчээ.

	 

	1946 он

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

